
Iesu – pen yr eglwys
(Llythyr Paul at y Colosiaid_10)

Fe hefyd ydy’r pen ar y corff, sef yr eglwys; 
Fe ydy ei ffynhonnell hi, a'r cyntaf i ddod yn ôl yn fyw. 
Felly mae e’n ben ar y cwbl i gyd. 
19 Achos roedd Duw yn ei gyflawnder yn byw ynddo, 
20 ac yn cymodi popeth ag e’i hun trwyddo 
– pethau ar y ddaear ac yn y nefoedd. 
Daeth â heddwch drwy farw ar y groes. (1:18-20)
Mae Paul wedi dangos eisoes mai Iesu oedd yn dangos yn union sut un ydy'r Duw anweledig. Hefyd pwysleisiodd mai Iesu oedd ben (y ‘boss’) ar y creu a’r bydysawd i gyd. Roedd Paul wedi dangos i’r Colosiaid bod Iesu goruwch pawb a phopeth arall – bod ei nerth a’i allu a’i gariad tu hwnt i ddeall pobl mewn rhyw ystyr. Yma, mae’n pwysleisio mai Iesu ydy pen yr eglwys (nid adeilad ond pobl sy’n credu mai Iesu ydy mab Duw). Mae ganddo yr un awdurdod, a nerth, a gallu i’n rheoli ni (Cristnogion) a sydd ganddo i reoli y greadigaeth gyfan.
Pobl Dduw ydy Cristnogion, ac mae’r Beibl yn galw Cristnogion yn blant i Dduw. Dylai Cristnogion fod yn UN teulu, yn cydweithio er gogoniant Duw (h.y. i ddangos mor wych ydy o), ac er lles ei gilydd a phobl eraill yn y gymdeithas. 

Pwy ydy arweinydd yr eglwys? Iesu.

I bwy mae’r eglwys i fod i ufuddhau? Iesu.

I bwy mae’r eglwys yn atebol? Iesu.

Nid cymdeithas gyffredin ydy eglwys i fod (eglwys = criw o Gristnogion yn dod at ei gilydd yn gyson i addoli Duw drwy ei Fab Iesu Grist). Gwaith eglwys ydy darganfod be ydy ewyllys Duw iddi, a gwneud hynny yn ffyddlon.
Heb Iesu fyddai’r eglwys ddim yn bodoli, Fe ydy ei ffynhonnell hi.

Am fod Iesu wedi marw ar y groes ac atgyfodi mae gan Gristnogion sicrwydd nad marwolaeth a’r bedd fydd y diwedd iddyn nhw, 
Fi ydy’r cyntaf a’r olaf, 18 yr Un Byw. Roeddwn i wedi marw, ond edrych! - dw i’n fyw am byth bythoedd! Gen i mae allweddi Marwolaeth a Byd y Meirw. (Datguddiad 1:17b-18)
Iesu Grist, drwy farw ar y groes,  ydy’r unig ffordd mae pobl yn gallu mynd at Dduw. 

